             Гомуми   урта  белем  бирүче   29  нчы мәктәп 

Кыр казлары артыннан
(Илдар Юзеев иҗатына багышланган кичә)
                                                   Укытучы: Әхмәдҗанова И.Ә.  

Түбән Кама шәһәре

2006 нчы ел
Кыр казлары артыннан...

(И. Юзеев иҗатына багышланган әдәби – музыкаль кичә)


Сәхнә бәйрәмчә бизәлгән. Сәхнәнең түренә И. Юзеевнең  шигырьләреннән алынган түбәндәге юллар язып эленгән:


Мин – бәхетле: дуслар белән күрештем, 

Җырларымны кызганмыйча бүлештем.

Чын Юзине күрәсегез килсә,

           Шигыремдә - минем чын йөзем.                                                                               

     1 нче алып баручы.Татар дөньясы бөек шәхесләргә бик бай.Татар  дөньясы үзенең талантлы уллары һәм кызлары белән горурланып яши. Алар арасында үзенең күңел байлыгы, тыйнаклыгы, олпатлыгы белән халык күңелендә мәртәбәле урын алган шагыйрь, драматург Илдар Юзеев тә бар.                                                                                     

     2 нче алып баручы. Челтер – челтер

                                        Болында

                                        Челтерәп,

                                        Чишмә ага, балачак

                                         Турында

                                        Җыр җырлап.

Ә Илдар  Юзеевнең балалык, яшьлек еллары кая барып тоташа соң?

   1 нче укучы. Шагыйрь һәм драматург Илдар  Юзеев 1933 нче елның 3 нче гыйнварында Башкортстанның Яңавыл районы Ямады авылында укытучы гаиләсендә туа. Аның әти - әнисе бик музыкаль, шигъри җанлы кешеләр була."Бишектә тибрәткән чагында ук әни миңа мандолинада уйнаган. Ә инде үземне белә- белгән вакыттан ук әни Нил абый белән икебезне  мандолинада уйнарга өйрәтте. Әтинең гармунда уйнавы да эзсез калмагандыр. Әнинең энесе Зөфәр абый да гармунчы иде. Кечкенә вакыттан ук менә шундый  музыкаль тәэсир булган миңа",- дип яза И. Юзеев.

   2 нче укучы. Булачак шагыйрь мәктәп елларында ук шигырьләр язган. "Фронттагы әтигә язган хатымда ук инде мин үземне шагыйрь итеп сизгәнмен,- ди ул.


Дошманнарга төбәп аткан чакта


Калтырамаслык булсын кулыгыз.


Сугышларда батыр булыгыз, 


Сәлам белән  шагыйрь улыгыз.

Ә менә хәзер утыз китап чыгарып та, мин үземне  шагыйрь дип атарга батырчылык итә алмыйм. Чөнки бу юлы исемне үзең үлгәч, халык бирә",- ди шагыйрь.


Җыр "Туган ягым каеннары" (М.Имашев көе)

     1 нче алып баручы. Туган авылын никадәр генә яратмасын, алга таба белем алу теләге урта мәктәпне уңышлы тәмамлаган Илдарны 1950 нче елда Казанга китерә һәм ул Казан дәүләт педагогия институтына укырга керә. Ә аның туган ягына булган мәхәббәте алдагы бөтен иҗатын баета.

 Шигырь "Хуш исән бул, Яңавылым" 

        Җыр "Ташлап китә алмыйм,  Яңавылым" ( И. Закиров көе)                    

     2 нче алып баручы. Китмә, диләр, бездә калып җырла
                                       Әллә инде аңлый алмыйлар.

                                       Туган илдән киткән сандугачлар

                                       Чит җирләрдә сайрый алмыйлар.


"Кыр казлары артыннан" спектакленнән өзек

    Халик. Туган ягым!.. Бала чагым йөгереп узган кыр – болыннарым, яшьлегем давылланган тау -урманнарым, басу капкасын ачып олы юлга озаткан кадерле авылым... Саумысез?.. Күп еллар кайтмасам да, мин сезне һәрвакыт күңелемдә йөрттем.

(Ядкарь керә.)

    Ядкарь. Их, Халик абый, килеп җиттек дигәндә генә ватылды бит!..
    Халик. Төзәтерлек түгелмени, Ядкарь? 

    Ядкарь. Тиз генә рәтләрлек түгел шул... Ярый, борчылмагыз, берәр машинага тагып, тарттырырмын мин аны.       

    Халик. Без  инде килеп җиттек, Ядкарь! Әнә - алдыбызда минем туган авылым Турай! Текә ярлы елга буенда, кырыйдагы йортта энем Малик яши.

    Ядкарь. Энегезнең өе янына китереп җиткерәлмәдем...

    Халик. "Узып китмә, балам!"- дип, әни туктаткандыр безне, Ядкарь... Менә монда гына аның изге туфрагы. Иң беренче булып мин шунда барам.

      1 нче алып баручы.Әйе, ана һәм бала мәхәббәте, аналар каршындагы бурыч, аларга хөрмәт, ихтирам хисләре И. Юзеев иҗатында үзгә урын алып тора.  

     2 нче алып баручы. Җирнең йөзе шундый якты, нурлы,

                                        Әнкәемнең туган ягында.

                                        Сагынуга һич тә түзәлмичә,

                                        Колак салып җирне тыңладым,

                                        Ишеттем мин чишмә чыңнарында 

                                        Әнкәемнең яшьлек җырларын.


Җыр "Мәтрүшкәләр"(А. Гыйләҗев көе )

      1 нче алып баручы.Илдар Юзеев. Бу исемнең  үзеннән үк моң бөркелеп тора. "Шигърият –үзе җыр ул",-ди шагыйрь. Аның  шигырьләрендә моң, төгәллек сизелә. Ул композиторларны иҗатка илһамландыра. Шагыйрьнең 70 тән артык шигъри әсәренә көй язылган. Халык арасында киң таралган "Яшь наратлар", "Кайтам инде", "Серле чәчәк", "Сине уйлап янам", "Мәтрүшкәләр" җырларын гына санап үтү дә җитә.


Җыр"Сине уйлап янам" (С. Ибраһимов көе) 

     2 нче алып баручы. Илдар Юзеев чорыбызның танылган драматургы да. Аның "Янар чәчәк", "Сандугачлар килгән безгә", "Гашыйклар тавы", "Кайтмый калсам көтәрсеңме?" кебек җырлы комедияләре, драмалары, "Соңгы төн", "Очты дөнья читлегеннән", "Бәгырь" кебек шигъри трагедияләре илебезнең төрле театрларында зур уңыш белән бара.


Шигырь "Мәхәббәт, нишләттең син мине?"

      1 нче алып баручы."Мәхәббәт, нишләттең син мине?"- дип өзгәләнеп, шагыйрь барлык укучылар күңеленә үтеп керерлек "Гашыйклар тавы" дип аталган повесть – поэма яза.


"Гашыйклар тавы"ннан өзек

     2 нче алып баручы.  "Тормыш ул – серле бер могҗиза",- дип язды шагыйрь. Әйе, тормыш – могҗиза: аның бәхетлеләре дә, бәхетсезләре дә, кайгы – хәсрәтлеләре дә, шатлыктан сөенеп туймаучылары да,кайнар мәхәббәт утында янучылары да , бәхетсез мәхәббәттән яшь түгүчеләре дә бар.


Шигырь "Кагылма, зинһар, ярама"

Җыр "Хуш инде" (Ф. Мортазин көе)
      1 нче алып баручы. Гомер узган саен шагыйрьгә бала чагы газиз, кадерле.


Юкка гына аны бөтенләйгә 

Артта калган диеп санадык. 


Кая китсәң, безнең белән бара


Каршы ала безне балалык.


Шигырь "Балалык"
     2 нче алып баручы. Татарстан Республикасының Муса Җәлил исемендәге яшьләр, Габдулла Тукай исемендәге Дәүләт премияләре лауреаты, Татарстанның һәм РСФСРның атказанган сәнгать эшлеклесе, Татарстанның халык шагыйре Илдар Юзеев гомере буе кыр казлары артыннан биеклеккә ашкынып яшәде һәм иҗат итте.Ул үзенең укучыларына бары изге теләкләрен юллап калдырды.


Шигырь "Теләк"

      1 нче алып баручы. Сине һәрчак һәр почмакта 

                                        Бәхет елмаеп көтсен,

                                        Кысып кочаклап алсын да 

                                        Гел үзенеке итсен.

     2 нче алып баручы.Туктап калма ярты юлда,

                                       Гел бәхет өчен көрәш,

                                       Үзеңнән артып калганын

                                        Бәхетсезләргә өләш!


Җыр "Мин телим дусларга"(Ф. Галимов көе)

